
lieu de la Terre Aronce la mene : & pour vous y obliger, pourſuivit-il, i'ay à vous dire que quand vous ne me le direz pas, ie ne laiſſeray pas d'agir comme ſi ie ſçavois auec certitude que Clelie n'eſt pas morte, & que mon Riual la tient ſous ſa puiſſance : c'eſt pourquoy ie croy que ſans choquer la fidelité que vous deuez à Horace, vous pouuez ne me refuſer pas. Ie ne vous nieray point, repliqua Stenius, que i'ay reçeu auiourd'huy vne Lettre d'Horace, puis que vous le ſçauez : & ie vous aduoüeray meſme que ie l'ay preſentement ſur moy : mais en meſme temps ie vous diray que ie ſuis eſtrangement ſurpris, que vous me demandiez vne choſe que ie ne dois pas faire : & que ie veux meſme croire que vous ne feriez pas ſi vous eſtiez en ma place. Si ie vous demandois quelque choſe qui pûſt

